
105 Homo Nauticus
Gönd sie au go schwimme? Gönd sie gern und viel?
Ich go meischtens gern. Hin und wieder wird ich “gern gange“! Nämlich denn, wenn ich lieber nöd gern gange wär, mir aber mini Frau d`Täsche mit em Badzüg uffällig, demonstrativ, zmitts in Gang bereit schtellt. 
„Gäll, gosch hüt wieder emol go schwimme,“ isch ihre liese Hiwys, es wär doch wieder emol Zyt, der Schluefweg, euses Schimm- und Hallebad, z`bsueche. Und e so gang ich denn, absolut freiwillig übri- gens, mini Längine go schwimme. Bin zwar erscht vorgeschter gsi, aber mini Frau, die luegt derfür, dass mini obere und untere Tentakel (Bei und Arme) nöd verroschte. Baut doch Schtress ab, meint sie amigs, wie wenn ich als Pensionierte scho mal unter Schtress glitte hätti. Schtress macht nur sie hin und wieder, wenn sie mich, wie grad jetzt mahnet, wieder emol go z`schwimme, wenn ich doch erscht vor - geschter…., aber das han ich jo ebe grad gseit. 
Weiss sie aber au vo denen verschiedene Schwimmertype, wo da verchehre? Wo der Grund sind, dass ich nöd jede Tag will mini Längine im Wasser go zieh! 
Sie weiss es. Will sie ebe au dört verchehrt, im Winter täglich, im Summer öppis weniger. Denn wächslet sie uf`s Velo und macht täglich bis zu 50 km. Und will sie im Winter täglich got go schwimme, meint sie halt, ich heig dass dringendscht au nötig. Im Summer ärgeret sie sich über d`Autofahrer, wo sie mit 3 mm Abschtand überhole. Und im Winter?? 
Do sind die verschiedene Type vo Homo Nauticus, vom Schwimmer, s`täglichi Thema am Tisch. Da muess es doch e Beziehig gä zwüsche Schwimmer und Autofahrer, oder nöd!? Für en Psycholog wär das es ergiebigs Betätigungsfeld.
Also nehme mir emol der brun brännti Kerl im offene Schportkabrio –let. Wysses Hemd, bis uf der Buchnabel offe, Goldchetti um der Hals, der Arm lässig uf em Autotüre-Rahme ufgschtützt, es überlägnigs Grinse uf de Zähn. *Ich bin der Gröscht* uf der Schtirne! Er weiss, wie me sich uf der Autobahn der Weg frei schuflet. Fahrt mir mit 160 Km/h fascht uf der Rücksitz vo mim Auto, und das mit ufblendetem Schynwerfer. Was heisst do Schynwerfer? En ganze Chrischtbaum zündet er a, wenn er mich will vo der Schtrass weg, dur der Wildhag dure uf s`Land use schüche. Us Selbschtschutz fahr ich uf der Panne- schtreife und lass dä Amokfahrer dure.
Aber was het das, um s`Himmels Wille mit em Schwimme z`tue? Het es doch! Denn au im Schwimmbad git es dä Typ “Haifisch“! Er chunnt au, brun brännt (Solarium Tremens!), lächelnd ine schtolziert, d`Ba -detäsche Marke “Armani“ lässig über d`Achsle ghängt, sin Bodi in es Nichts vo “Spido“-Badhösli zwängt, e so dass er chum sini 20 cm chan unterbringe drin. Sin Blick schweift ume, beachtet me mich au gebü- rend? 
Er hofft, dass die zwei jüngscht Girl im Wasser vor Begeischterig vergässe z`schwimme und er sie darf umgehend go rette. Er schmeisst lässig sini Armani-Täsche uf d`Sitztreppe am Rand von Bassin. 
Denn beginnt e Zeremonie, wo`s in sich het: Muskle aschpanne, Armkreise, Kniebeuge; denn s`Schwimmbrille-Ritual mit Gläser aschpeue, i riebe, probiere, apasse, schpeue, riebe, apasse………! Das duret ca. en Viertel-Schtund! Denn wartet er, bis die älteri Dame mit der Turm-Frisur i sinere Nächi d`Wendi probiert (natürlich ohni Tauchgang wege der Frisur!). 
Und jetzt hopp! Kopfschprung (Marke Wasserbombe), verbunde mit höchem Wellegang, erzügt Entsetzensschrei vo besagter Dame. Aber s` eigentlichi Drame fangt ja erscht jetzt a. Me brucht als Mitschwim- mer e gueti Portion Glück, dass me nöd i der gliche Bahn schwimmt, wie dä Schpitzeschwimmer. Denn dä wird es nie und nimmer gseh, das du ja die Bahn scho sit längerer Zyt beleit hesch und dört dini Bahne ziehsch. Sini exzellente Crawl-Künscht sind nöd druf usgleit, uf öppis Rücksicht z`näh. Er will sin Rekord vom letschte Sunntig unb- dingt unterbiete. Darum isch sis Tempo so hoch, dass er gar nöd in Betracht zieht, dir us z`wiche.
Dini Sensore teile dir wohl mit, da naht e Gfahr. Der Ablick vo denen nahende, rotierende Arme jagt dir Angscht und Schrecke y! Du hesch nur d`Wahl, entweder zerhackt oder unter Wasser drückt z`werde. Sin Bremsweg isch unghür lang und damit isch verschtändlich, dass er e kei Gedanke drüber verschwendet, sis Rueder ume z`wärfe und nebe dir dure z`rase. Es lyt also a dir, d`Flucht z`ergryfe. Us Gründe vo der Lebenserhaltig machsch du das. 
Der Schwimmschtar het sis Ziel erreicht! Alli hend`s gseh, alli mache im Platz. Er het sich dure gsetzt! Ab jetzt wird er im Hallebad immer freie Weg ha. Me wird sich ihm unterwerfe. Er isch s`Alpha-Tier wor- de!
Mir hei im Schluefweg Regle. Mir hend en reservierti “Schnellschwim- mer-Bahn“ und en “Langschwimmer- Bahn“. Es ufgschtellts Signal für Kreisverkehr ( weisser Pfeil im Kreis auf blauem Grund) zeigt, dass alli i der Bahn im Gege-Uhrzeigersinn söllet schwimme. E so chönet bis zu 5 Persone guet innere Bahn zäme schwimme.
Entscheidet der Schtarschwimmer emol, dass er i ne Bahn will go schwimme, denn gälte die Verkehrszeiche ab sofort nümme. Denn dä Haifisch söll e Bahn mit andere teile? Absolut unmöglich! En Zuemue- tig! Was macht er. Wenn alli crawle, denn wächslet er eifacht zum Butterfly-Stil und ertränkt mit de Wälle alli Mitschwimmer im nuh! Und das ohni Konsequenze, denn der Badmeischter het nöd d`Kom-petenz, Buesse us z`schpreche. Und rede loht der Schpitzeschwim- mer absolut nöd mit sich! Aber zum Glück sind es nöd e so viel Haifisch, wo euses Hallebad frequentiere. 
Es git da verschiedeni Type.  Zum Beischpiel der Typ “brrr isch das chalt“! Dä schtreckt zerscht sini Zeche e paar Mal is Wasser und wechslet au bi 28 °C übere is chline Nichtschwimmer-Becki, wo`s 
30 °C isch, oder er got grad wieder hei. 
Oder der Typ “Vierer-Chetti“, verglichbar mit ere Schtrassebauschtell. E so ne mobili Abschperrchetti verhinderet der Verchehrsfluss im Schwimmerbecke e so rigoros, dass der Schwimmbetrieb für Schtun- de unterboche wird. Das isch en berüchtigti Gruppe vo 5 Fraue, wo sogenanntes Aquafit betriebt, immer uf einer Linie. Aber was do söll fit werde isch bis hüt unbekannt, denn bewege duet sich nur s`Muul vo der Truppe,  wo uf eim Glied fascht die ganz Breiti vom Bassin in Beschlag nimmt. Und der Chopf vo dene 3-4 Nixe, wo durend vo einere Site uf di anderi dreht, stundelang, will einisch die links und druf die rechts s`Neuschti z`verzelle weiss us eusere Schtadt. 
Drum, sie hends bemerkt und richtig zellt, sind vo denen 5 Wyber meischt au nur 4 da. Mindeschtens eini dervo het immer der Hals-cheri. Erschtunlich isch, dass wenn die Truppe uftaucht im Hallebad, der Badmeischter nie uffindbar isch. Denn dä het nur einisch ver -suecht, dem Schnorri-Club d`Baderegle bi z`bringe. Moll, dä het sich aber schnell verzoge, wo`s ihm gseit hend, wo der Bartli der Moscht holt! Jetzt weiss es jede z`Klote, wenn die Drachebandi got go Aqua- fite: s`Bad bliebt denn meischtens leer.

Aber jetzt will ich nümme motze. Ich gange eifacht z`gern go schwim- me. Und ich finde immer en Weg, zwische de Platzhirsche dure z`cho. Und gsund isch schwimme alleweil! Vorusgsetzt, es het nöd z`viel Haifisch im Wasser!  

